Informele eredienste in ‘n multi-generasionele konteks

Vir jare al gesels ons oor ons gemeente se eredienste.  Ons wil seker wees dat ons die Here se wil doen en dat die dienste tot Sy eer is.  In lyn met die visie en roeping wat ons glo ons van die Here af ontvang het, is dit vir ons belangrik om multi-generasioneel te bedien.  Hoewel die eredienste nie om mense en hul behoeftes gaan nie, maar om God se eer, wil ons tog ook hê dat ons eredienste ‘n hawe sal wees vir mense van alle ouderdomme.  Dit is veral vir ons belangrik dat gesinne sáám sal aanbid.  Ons wil nie deel raak van die wêreld se manier om verskillende ouderdomsgroepe van mekaar te skei en sodoende families te fragmenteer nie.  Ons wil eerder ruimtes skep waar verskillende generasies sáám met vreugde kan lewe en met liefde kan dien vanuit ‘n vaste geloofsverbintenis met Jesus Christus, ons Hoof.
So was daar gereeld groepies vrywilligers wat saam gebid en besin het.  Die saak het selfs ‘n permanente item op die Kerkraad se agenda geword.  Ons het verskillende opsies oorweeg, soos bv. ‘n tweede erediens.  Verlede jaar het die Kerkraad egter, in ‘n oomblik wat werklik beleef is as ‘n beweging van die Gees, besluit om nié vir ‘n tweede erediens te gaan nie.  Daar sou eerder meer energie in die kindertyd en onderskeie toepassings vir kinders ingeploeg word.  Hierdie besluit het vrugte afgewerp.  
By haar vergadering van die tweede kwartaal vanjaar, stel een van die Kerkraadslede voor dat ons moet begin bid en die Here se wil soek, sodat ons moontlik die opsie kan oorweeg om miskien van volgende jaar af twee maal ‘n kwartaal ‘n meer informele erediens te hou.  Die Kerkraad se eenparige reaksie was:  “Wat wou volgende jaar... volgende week!” Die Here het vanjaar baie met ons gemeente gesels rondom die oorsteek van grense.  Die Kerkraad het besef dat daar ook tussen die verskillende generasies “grense” is wat oorgesteek moet word.  Waar die kinders weekliks hierdie grens na die ouer lidmate oorsteek, is daar besluit om twee maal per kwartaal ook die grens na húlle oor te steek.  Die idee was nie om ‘n “kinderdiens” of “jeugdiens” te hou nie, maar gewoon ‘n meer informele diens waarin mense van verskillende generasies ruimte kan vind om God te aanbid.
Met die skrywe hiervan het ons reeds twee sulke informele dienste agter die rug.  Die reaksie was oorweldigend positief.  Daar was heelwat terugvoer van ouers.  “Wat ‘n wonderlike seën was die diens!” sê een pa.  Ook die kinders van 10 jaar en jonger het dit baie geniet.  Een kind se woorde staan uit:  “Dit was uiteindelik ‘n diens waar ek tuis gevoel het.”  ‘n Tiener en verskeie afgetrede mense, oumas en oupas, het ook vertel hoe baie hulle dit geniet het.  Dit lyk asof die Here ons regtig saam gebind het en mense oor ‘n baie breër spektrum ‘n hawe kon vind in die diens.  

Natuurlik vra die informele dienste vir sommige van ons om meer grense oor te steek en harder te fokus daarop dat ons besig is om mekaar op dié manier met liefde te dien.  Dit is egter ook ‘n heerlike geleentheid om op ‘n multi-generasionele manier saam te wees en mekaar te bedien met die verskillende generasies se onderskeie gawes.  Dit skep ook vir ons die geleentheid om die amp van die priesterskap van die gelowiges weer te bevestig met ‘n wyer deelname aan die erediens.
Die gesprek rondom die eredienste is natuurlik hiermee nie afgehandel nie.  Die Kerkraad se taak is immers om deurlopend seker te maak dat ons besig is met die Here se wil en nie ons eie nie.  Met opgewondenheid wag ons steeds op die werk van die Gees om te sien hoe ons eredienste in die toekoms verder ontwikkel - tot eer van God.  

[image: image1.jpg]


[image: image2.jpg]


[image: image3.jpg]


[image: image4.jpg]



